Antur yr Actau


“Dyma fy stori, dyma fy nghân!”
Actau pennod 26, adnod 1- 32
Pan mae Paul yn cael siarad, mae’n cymryd mantais llawn o’r cyfle!   Dyma’r araith hiraf gan Paul sy wedi ei chofnodi.  Yn syml, mae Paul yn dweud ei brofiad.

· Mae’n un o’r Phariseaid

· Gwelodd olau llachar ar y ffordd i Ddamascus

· Clywodd lais Iesu yn siarad gydag o
· Gwrandawodd ar y llais ac ufuddhau

· Mae’n dal ati i fyw ei fywyd newydd ac yn rhannu’r newyddion da am Iesu.

Mae’r rhan olaf yna yn bwysig.  Mae cael profiad dramatig fel un Paul yn arbennig iawn – ac mae pobl yn dal i gael profiadau dramatig fel hyn heddiw (er nid pawb – mae Iesu yn gallu dod i fywyd pobl mewn ffordd dawel hefyd).  Dim ond y dechrau ydy’r profiad hwnnw.  Rhaid parhau i fyw gan ddilyn Iesu a gweithio drosto.  
Mae Ffestus, Agripa, Bernice a phawb arall yn gwrando’n dawel ar Paul, ac mae ei eiriau yn taro’r targed yn eu calonnau, ond yn lle ymateb i wirionedd yr Efengyl, mae’r ddau yn caledu eu calonnau ac yn ymateb yn ffyrnig i Paul. Mae Ffestus yn cyhuddo Paul o fod yn wallgo (mae’n rhyfedd bod neb wedi cyhuddo Paul o fod yn wallgo pan oedd yn erlid y Cristnogion cynnar cyn ei droedigaeth!). Mae Agripa hefyd yn osgoi cwestiwn Paul.

Peth trist ydy gweld pobl yn cael cyfle i glywed y  newyddion da am Iesu, ac yna yn gwrthod cymryd y cam o dderbyn beth mae Iesu’n ei gynnig iddyn nhw.  Dyna ddigwyddodd i Ffelics, a dyna sy’n digwydd i Agripa a Ffestus. Ond er y gwrthod, mae Paul yn dweud ei fod am gario ymlaen i weddïo dros bawb sydd wedi gwrando ar ei brofiad yn y gwrandawiad.

Wyt ti wedi gwrando ar neges Iesu, wyt ti wedi darllen am y Groes ac aberth Iesu?  Wyt ti wedi ymateb i’r neges honno?  
Paid aros lle rwyt ti – bydd fel Paul. Clywodd Paul lais Iesu yn siarad gyda fo, ac fe ymatebodd ac ufuddhau. Dyna rwyt ti angen ei wneud hefyd.

A chofia am yr angen i weddïo dros bobl eraill.  Mae’n siŵr dy fod yn adnabod rhywun sy’n meddwl dy fod ti’n nyts achos bod ti’n credu “lol” y Beibl. Gweddïa drostyn nhw!  

